ՀԻՄՆԱՎՈՐՈՒՄ

<<Գոռավանի ավազուտներ>> պետական արգելավայրի սահմանների նկարագիրը և հատակագիծը հաստատելու մասին>> Հայաստանի Հանրապետության կառավարության որոշման նախագծի

1. Անհրաժեշտությունը

Սույն որոշումը համահունչ է <<Բնության հատուկ պահպանվող տարածքների մասին>> Հայաստանի Հանրապետության օրենքին և Հայաստանի Հանրապետության հողային օրենսգրքի 7-րդ հոդվածի 2-րդ կետին, ինչպես նաև բխում է Հայաստանի Հանրապետության կառավարության 2002 թ. դեկտեմբերի 26-ի թիվ 54 արձանագրային որոշմամբ հաստատված Հայաստանի բնության հատուկ պահպանվող տարածքների զարգացման պետական ռազմավարության և գործողությունների ազգային ծրագրի 3.1.1 կետից և Հայաստանի Հանրապետության կառավարության 2005 թ. օգոստոսի 11-ի թիվ 31 արձանագրային որոշմամբ հաստատված Հայաստանի բնության հատուկ պահպանվող տարաքների վերանայման, սահմանների ճշգրտման և քարտեզագրման աշխատանքների 2006-2008 թթ. համալիր ծրագրի պահանջներից:
2. Ընթացիկ իրավիճակը և խնդիրները

<<Գոռավանի ավազուտներ>> պետական արգելավայրը ստեղծվել է ՀՍՍՀ Մինիստրների Սովետի 29.01.1959թ. No20 որոշմամբ 200 հա տարածքի վրա: Համաձայն ՀՀ  կառավարության 25.01.2007 թ-ի No 975-Ն որոշման, <<Գոռավանի ավազուտներ>> արգելավայրը  ներկայումս զբաղեցնում է 95,99 հեկտար տարածք: Նույն այդ որոշմամբ հաստատվել է պետական արգելավայրի կանոնադրությունը:

Արգելավայրը  գտնվում է Հայաստանի Հանրապետության Արարատի մարզի Գոռավան գյուղական համայնքի հարավ-արևելյան մասում` Փոքր Վեդի քաղաքային ավանի հարևանությամբ ծ.մ. 920-980 մետր բարձրության վրա: 
3. Տվյալ բնագավառում իրականացվող քաղաքականությունը

ՀՀ  կառավարության 25.01.2007 թ-ի <<Խոր Վիրապ>>պետական արգելավայր ստեղծելու և Հայաստանի Հանրապետության կառավարության 2002թվականի մայիսի 30-ի No 925-ն որոշման մեջ լրացումներ և փոփոխություններ կատարելու մասին>> No 975-Ն որոշման համաձայն <<Գոռավանի ավազուտներ>> պետական արգելավայրը հանձնվել է ՀՀ բնապահպանության նախարարության <<Խոսրովի անտառ>> պետական արգելոց ՊՈԱԿ-ի ենթակայությանը:
4. Կարգավորման նպատակը և բնույթը

Արգելավայրի  ստեղծման կազմակերպման  նպատակը սողուն ավազների եզակի բուսական և կենդանական  աշխարհի  ամբողջականության պահպանության, վերարտադրության ու  կայուն  օգտագործման ապահովումն է:

Ներկայացված որոշման նախագծի նպատակը <<Գոռավանի ավազուտներ>> պետական արգելավայրի սահմանների ճշգրտման և քարտեզագրման միջոցով արգելավայրի տարածքի էտալոնային, գիտական, պատմամշակութային,  տնտեսական արժեք ներկայացնող բնական համակարգերի և դրանց բաղադրիչների պահպանության, բնական վերարտադրության և օգտագործման ապահովումն է:
5. Նախագծի մշակման գործընթացում ներգրավված ինստիտուտները և անձինք

<<Գոռավանի ավազուտներ>> պետական  արգելավայրի սահմանների ճշգրտման և քարտեզագրման աշխատանքները իրականացվել են <<Բնության հատուկ պահպանվող տարածքների վերանայման, սահմանների ճշգրտման և քարտեզագրման աշխատանքներ>> ՄԺԾ ծրագրով նախատեսվող աշխատանքների շրջանակներում, <<Հողաշինարարության, անշարժ գուքի գնահատման և համակարգված դիտարկումների կենտրոն>> ՊՈԱԿ-ի կողմից` ՀՀ բնապահպանության նախարարության պատվերով (պայմանագիր ԱՇՁԲ-08/404, կնքված 09.04.08թ.):
<<Գոռավանի ավազուտներ>> պետական արգելավայրի սահմանների ճշգրտման և քարտեզագրման արդյունքում արգելավայրի տարածքի չափը կազմել է 95,99 հեկտար:

Արգելավայրի սահմանների ճշգրտման և քարտեզագրման աշխատանքները իրականացվել են  հետևյալ փուլերով.

1. <<Գոռավանի ավազուտներ>> պետական  արգելավայրի վերաբերյալ արխիվային նյութերի և քարտեզների ուսումնասիրում, դրանց պատճեների ձեռքբերում:

2. ՀՀ ԳԱԱ կենդանաբանության և բուսաբանության ինստիտուտներից  <<Գոռավանի ավազուտներ>> պետական  արգելավայրի  բուսական և կենդանական աշխարհի վերաբերյալ տեղեկատվության ձեռքբերում:

3. Դաշտային դիտարկումներ և հետազոտություններ <<Գոռավանի ավազուտներ>>  պետական  ագելավայրի  և պահպանման գոտու տարածքում` այդ թվում  հազվագյուտ և արժեքավոր բույսերի և կենդանիների տեսակների արեալների ուսումնասիրում և նկարագրություն:

4.  Հիմք ընդունելով   ագելավայրի և նրա պահպանման գոտում բուսական և կենդանական տեսակների արեալները և համապատասխան գիտական հիմնավորումները` արգելավայրի սահմանների ճշգրտում և քարտեզագրում:

5. <<Գոռավանի ավազուտներ>> պետական  արգելավայրի սահմանների նկարագրությունը 1:25 000 և 1:10 000  մասշտաբի քարտեզագրական հենքի վրա: 

6. Ակնկալվող արդյունքը

Սահմանված կարգով   պետական  արգելավայրի ճշգրտված և նկարագրված սահմանների ու  հատակագծի հաստատումը թույլ կտա   օրենսդրությամբ սահմանված կարգով <<Խոսրովի անտառ>> պետական արգելոց պետական ոչ առևտրային կազմակերպությանը` իրականացնել անհատույց /անժամկետ/  օգտագործման իրավունքով ամրացված <<Գոռավանի ավազուտներ>>  պետական արգելավայրի  95,99 հեկտար հողամասի ու այլ գույքի նկատմամբ իրավունքների պետական գրանցումը: Առավել արդյունավետ կկազմակերպվի և կիրականացվի արգելավայրի պահպանության ու վերակագնման աշխատանքները, ինչպես նաև նպաստավոր պայմաններ կստեղծվեն Գոռավան համայնքի հետ բնապահպանական և սոցիալտնտեսական խնդիրները լուծելու համար: 

Տեղեկանք

<<Գոռավանի ավազուտներ>> պետական արգելավայրի վերաբերյալ 

<<Գոռավանի ավազուտներ>> պետական արգելավայրը ստեղծվել է ՀՍՍՀ Մինիստրների Սովետի 29.01.1959թ. N20 որոշմամբ 200 հա տարածքի վրա: Ներկայումս արգելավայրը գործում է ՀՀ բնապահպանության նախարարության <<Խոսրովի անտառ>> պետական արգելոց ՊՈԱԿ-ի ենթակայությամբ և համաձայն ՀՀ  կառավարության 25.01.2007 թ-ի <<Խոր Վիրապ>>պետական արգելավայր ստեղծելու և Հայաստանի Հանրապետության կառավարության 2002թվականի մայիսի 30-ի No 925-ն որոշման մեջ լրացումներ և փոփոխություններ կատարելու մասին>> No 975-Ն որոշման, <<Գոռավանի ավազուտներ>> արգելավայրը զբաղեցնում է 95,99 հեկտար տարածք:

Արգելավայրը  գտնվում է Հայաստանի Հանրապետության Արարատի մարզի Գոռավան գյուղական համայնքի հարավ-արևելյան մասում` Արարատյան հարթավայրի նախալեռնային  գոտում, ՈՒրծի լեռնաշղթայի հարավ-արևմտյան լանջերի ռելիկտային ալլուվյալ նստվածքների մի քանի տեղամասերի վրա ծովի մակերևույթից 920-980 մետր բարձրության վրա:  Արգելավայրի  կազմակերպման  հիմնական  նպատակը Անդրկովկասում եզակի պսամոֆիլ/ավազասեր/  էկոհամակարգի, այդ թվում սողուն ավազների եզակի բուսական և կենդանական  աշխարհի  ամբողջականության պահպանության, վերարտադրության ու  կայուն  օգտագործման ապահովումն է:


Հազվագյուտ, անհետացող բույսերի և կենդանիների թվով <<Գոռավանի ավազուտներ>> պետական արգելավայրը ՀՀ ամենահարուստ արգելավայրերից է: Այստեղ աճում են անոթավոր բույսերի ավելի քան 160 տեսակներ, իսկ ողնաշարավոր կենդանիների թիվը հասնում է մոտ 33-ի: 15 անոթավոր բույսեր և 7 ողնաշարավոր   կենդանիներ գրանցված են ՀՀ Կարմիր գրքում: Այդ բույսերից են գեղածաղիկ մատիտեղանման, ոզնաթուփ Արաքսի, գազ տարօրինակ, գազ Մասալսկու,  մեխակ լիբանանի,  կնճիթաթերթիկ սապատավոր,  սապնարմատ մտրականման, Օշան Թամամշյանի, թեզիում Շովիցի,  խռնդատ մերկացողուն,  սոխ ակակա/և այլն: Արգելավայրում աճում են ոչ միայն տիպիկ  պսամոֆիլ, այլև օշինդրային և ֆրիգանային ֆորմացիաներին  բնորոշ բուսատեսակներ: 

Կարմիր գրքում գրանցված կենդանիներից այստեղ հանդիպում են նախասիական անապատային խածկտիկը, միջերկրածովային կրեան, փոքրասիական մողեսիկը, տակիրային կլորագլուխը,   երկարաոտ սցինկը,  առաջավորասիական մաբույան և այլն: <<Գոռավանի ավազուտներ>> պետական արգելավայրի նմանատիպ  ավազային անապատին բնորոշ էկոհամակարգեր առանձին կղզյակների ձևով դեռևս պահպանվել են <<Խոսրովի անտառ>>պետական արգելոցի պահպանման գոտու տարածքում: Այս էկոհամակարգերին բնորոշ են գրեթե նույն ֆաունայի և ֆլորայի  ներկայացուցիչները, որոնք հանդիպում են Գոռավանի ավազուտներում: 

Արգելավայրի տարածքից ոչ հեռու շինարարական նպատակներով ավազի հանքի շահագործումը արգելավայրի դրությունը դարձրել է աղետալի: Ոչ հեռու անցիալում ապօրինի արածեցումը հանգեցրել է տարածքի դեգրադացմանը, որը հնարավոր է վերականգնել միայն համապատասխան բնապահպանական միջոցառումների իրականացման շնորհիվ:  Արգելավայրի վրա բացասական ներգործություն ունեցող տնտեսական գործունեությունը սահմանափակելու կամ արգելելու նպատակով 100 մետր լայնությամբ շրջագծով տարածքը  սահմանվել  է որպես  պահպանման  գոտի:

Որոշման նախագծը  բխում է <<Գոռավանի ավազուտներ>> պետական արգելավայրի բնապահպանական բազմաֆունկցիոնալ նշանակությունից և արգելավայրի պահպանության արդյունավետ կազմակերպման անհրաժեշտությունից : 

 
Պահպանության օբյեկտն է Անդրկովկասում բնական ջուզգունի (Calligonum polygonoides) միակ ամբողջական աճման էկոհամակարգը, իր յուրօրինակ ֆլորայի և ֆաունայի էնդեմիկ, հազվագյուտ և անհետացող տեսակներով:

Տարածքը պատկանում է Հայաստանի Երևանյան ֆլորիստիկ շրջանին: Արգելավայրի բուսականության հիմնական տիպը ավազային ջուզգունային անապատն է:  Արգելավայրի շրջակայքում տեղակայված ուժեղ  քարքարոտ տեղամասերում ներկայացված են կիսաանապատային բուսականության  պետրոֆիլ տարբերակները: Սա միակ տեղամասն է Փոքր Կովկասում որտեղ ներկայացված են ջուզգունի համակեցությունները, և շատ հազվագյուգ է ողջ Կովկասի համար: Արգելավայրը Երևանյան ֆլորիստիկ շրջանի հազվագյուտ տեսակներով ամենահարուստ տարածքն է, որը պահանջում է խիստ պահպանության միջոցառումներ: Արգելավայրը անոթավոր բույսերի հազվագյուտ և անհետացող տեսակների բացարձակ թվաքանակով գտնվում է առաջին տեղում /10 տեսակներ գրանցված են Հայաստանի Կարմիր գրքում/:  Ընդհանուր առմամբ արգելավայրի տարածքում աճում են 160 տեսակի անոթավոր բույսեր: 

Շնորհիվ բնորոշ, յուրահատուկ ֆլորիստիկ բազմազանության և հազվագյուտ ու անհետացող բույսերի  տեսակների ներկայացվածության մեծ աստիճանի արգելավայրը հանդիսանում է արտակարգ կարևոր օբյեկտ Հայաստանի ֆլորայի և բուսականության պահպանության համար, որի հետ կապված առաջին հերթին  անհրաժեշտ է բարելավել նրա պահպանության ռեժիմը: 

       Էնդեմիկ ներկայացուցիչներից են Salsola tamamschjanae, Acantholimon araxanum: Այստեղ աճում  են նաև  ՀՀ Կարմիր գրքում գրանցված հազվագյուտ և արժեքավոր մի շարք այլ տեսակներ:   Ողնաշարավորների ֆաունան հաշվվում է մոտ 20 տեսակ, այդ թվում Միջազգային Կարմիր Գրքում ընդգրկված այնպիսի տեսակներ ինչպիսիք միջերկրածովային կրիան, պարսկական կլորագլուխը, փոքրասիական մողեսիկը և Դալի մկնիկը Testudo graeca, Phrinocephalus persicus և Meriones dahli: Անողնաշար կենդանիների ֆաունան ուսումնասիրված է ոչ բավարար, սակայն հեց այս Արաքսի հարթավայրի տարածքից նկարագրված է գիտության համար բզեզների 6 նոր տեսակ, որոնք աշխարհում ուրիշ ոչ մի տեղում չեն հանդիպում, մոտ 20 տեսակներ հանդիսանում են Արաքսի հարթավայրի էնդեմիկներ: 

Այս տեսակների գոյությունը կապված է ավազուտային բիոտոպների հետ, որոնք Հայաստանում գրավում են աննշան տարածություններ / մոտ 300 հա/` հանդիսանալով Արալիխի ավազուտների ռելիկտային զանգվածը:  

Վերջին 10 տարիների ընթացքում արգելավայրի վիճակը կտրուկ վատացել է: Չնայած, որ 1958 թվականից Գոռավանի ավազուտները առանձնացվել է որպես    արգելավայր, տարածքում շինարարական նպատակով իրականացվել է ավազի արդյունահանում, ապօրինի արածեցում, որպես վառելափայտ դժուզգունի հատում: Որպես արդյունք պահպանվել է դժուզգունի մոտ 300 թուփ` շատերն էլ գտնվում են ճնշված վիճակում: Ըստ վերջին դիտարկումների բնական վերարտադրությունը չի կատարվում : Անհապաղ բնապահպանական միջոցառումներ չիրականացնելու դեպքում այս համակեցությունը մի քանի տարվա ընթացքում կարող է դադարեցնել իր գոյությունը:

           Այս յուրօրինակ համակեցության պահպանության համար անհրաժեշտ են ռեալ գործնական միջոցառումներ, որոնցից լավագույնը պահպանության հատուկ ռեժիմի կիրառումն է հստակ սահմանների առկայության պայմաններում, որը կընդգրկի ոչ միայն բուն ավազուտները, այլ նաև հարակից քարքարոտ կիսաանապատային տեղամասերը` սահմանելով պահպանման /բուֆերային/ գոտի:

           Ելնելով վերը նշվածից <<Գոռավանի ավազուտներ>> պետական արգելավայրը հանձնվել է <<Խոսրովի անտառ>> պետական արգելոց ՊՈԱԿ-ի ենթակայությանը առանց պետական արգելավայրի կարգավիճակի փոփոխության` պահպանության և վերականգնման աշխատանքները արդյունավետ կազմակերպելու նպատակով: 

Տարածքում անողնաշարավորների ֆաունան, ըստ փորձագիտական գնահատականի, կազմում է մոտ 700 տեսակ: Առավել լավ ուսումնասիրված կարգաբանական խմբերից` փափկամարմինների (Mollusca) տեսակների թիվը կազմում է 7, միջատներից` բզեզների (Coleoptera)` մոտ 200, ուղղաթևերի (Orhtoptera)` 28 և ցերեկային թիթեռների (Lepidoptera-Rhopalocera)` 18 տեսակ: Տարածքից հայտնի են Հայաստանի համար էնդեմիկ հանդիսացող 12 տեսակ բզեզներ, այդ թվում. արաքսյան գնայուկ բզեզ (Zuphium araxidis Khnz.), Ռեյտտերի հացաբզեզ (Anisoplia reitteriana Sem.), կովկասյան փառավոն (Pharaonus caucasicus Rtt.), կովկասյան (Glaphyrus caucasicus Rtt.), վեդիական  (Tanyproctus vedicus Kalashian) և արաքսյան (Tanyproctus araxidis Rtt.) բնդեռիկներ, արաքսյան չրխկան (Cardiophorus araxicola Khnz.), վեդիական (Sphenoptera vediensis Kalashian), Խնձորյանի (Sph. khnzoriani Kalashian) և ոսկեբզեզներ (Agrilus araxenus Khnz.) արաքսյան, Ռյաբովի ծաղկեփոշեկեր (Mycetocharina rjabovi Khnz.) և Սեմենովի սևամարմին (Cyphostetha semenovi Rtt.):

                                                                ՏԵՂԵԿԱՆՔ

Իրավական ակտն ընդունելու կապակցությամբ ՀՀ պետական բյուջեում
ծախսերի կամ եկամուտների փոփոխման վերաբերյալ
<<Գոռավանի ավազուտներ>> պետական արգելավայրի սահմանների նկարագիրը և հատակագիծը հաստատելու մասին>> Հայաստանի Հանրապետության կառավարության որոշման նախագծի ընդունման հետ կապված Հայաստանի Հանրապետության պետական բյուջեի եկամտային և ծախսային մասերում փոփոխություններ չեն նախատեսվում: 

ՏԵՂԵԿԱՆՔ

Իրավական ակտերում փոփոխություններ և լրացումներ կատարելու

անհրաժեշտության մասին
<<Գոռավանի ավազուտներ>> պետական արգելավայրի սահմանների նկարագիրը և հատակագիծը հաստատելու մասին>> Հայաստանի Հանրապետության կառավարության որոշման նախագծի ընդունման հետ կապված այլ իրավական ակտերում փոփոխություններ և լրացումներ կատարելու անհրաժեշտություն չկա: 

